
Թեմա 4 - Հաշվարկային և ալգորիթմիկ մտածողություն 

 

4․ Տվյալների տեսակները, աղբյուրները 

Երեխաներն ու տվյալները  

 

Գործնական աշխատանք 2 

 

Տվյալների հետաքրքրաշարժ աշխարհը երեխաներին ներկայացնելը 

 

Տվյալներով հետաքրքրված մարդիկ կհաստատեն, որ այն, ինչ իրենց գրավել է 

տվյալներում, դրանց բազմազանությունն է և դրանց առկայությունը տարբեր 

ոլորտներում։ Հենց այդ ոլորտների նկատմամբ հետաքրքրությունն է, որ ստիպում է 

մարդկանց սիրել տվյալները և դրանց գործածությունը։ Ուստի երեխաներին տվյալներին 

ծանոթացնելու համար պետք է դրանք արտահայտենք նրանց ծանոթ առարկաներով և 

երևույթներով։ Այնուհետև նրանց պետք է տալ հարցեր տվյալների վերաբերյալ, որոնց 

պատասխանելով՝ երեխաները կզգան տվյալների կիրառելիությունը։ 

 

 

Գործնական աշխատանք 1  

 

Ի՞նչ կարող ես հանել M&M-ի տուփից (8-12 տարեկան) 

 

Այս վարժության ընթացքում երեխաները պետք է ունենան կոնֆետների տուփ։ Ամեն 

մեկը պետք է բացի տուփը և թերթիկի վրա ուսուցչի օգնությամբ լրացնի պահանջվելիք 

տվյալները, այնուհետև պատասխանի հարցերին։ 

 

Ո՞ր գույնից և քանի՞ հատ կոնֆետ կգտնես մեկ տուփում։ Ո՞րն է ամենահաճախ 

հանդիպող գույնը։ Տարբերվու՞մ է արդյոք տվյալ գույնի կոնֆետների քանակը տուփից 

տուփ։ 

 

Ընթացքը 

 

1. Հավաքի՛ր տվյալները յուրաքանչյուր տուփից։ 

2. Գրի՛ր դրանք ամբողջությամբ մեկ թղթի վրա։ 

3. Գծի՛ր գծապատկեր, որը կարտահայտի հավաքված տվյալները։ 

4. Օգտագործի՛ր տվյալները գուշակելու համար, թե դեռ չբացված տուփերում որ 

գույնից և ինչ քանակությամբ կոնֆետներ կհանդիպեն։  

 



Հավաքի՛ր տվյալները 

 

1. Բա՛ց տուփը և տես, թե որ գույնից և քանի հատ կոնֆետ կա, չմոռանաս կիսվել 

մյուսների հետ։ 

2. Այդ ընթացքում, մեկ այլ աշակերտ թերթիկի վրա գրի կառնի ասվածը։  

 

 

Գծապատկերը 

 

Որո՞նք են ամենաշատ և ամենաքիչ հանդիպող գույները։ Հետևի՛ր ներքևում նշված 

քայլերին՝ գծապատկերը կազմելու համար։ 

1. Ձախ մասում գրի՛ր գույների անունները։ 

2. Ներքևում գրի՛ր թվերը, որոնք ցույց են տալիս, թե 

որ գույնից և քանի հատ կա։ 

3. Ամեն գույնին համապատասխան գծի՛ր այդ գույնի 

հորիզոնական աղյուսիկ, սկիզբը՝ ձախում, իսկ վերջը՝ 

աջում (մոտավորապես նկարում ցույց տրված ձևով): 

 Հետազոտի՛ր գծապատկերը և այն վերակազմիր՝ այս 

անգամ դասավորելով գույները նվազման կարգով։ 

Ո՞ր գույներն են ամենաշատ հանդիպողները և որոնք՝ 

ամենաքիչը։  

 

 

 

Շրջանաձև գծապատկերը 

 

Պատասխանենք նույն հարցին՝ այս անգամ կազմելով շրջանաձև գծապատկեր՝ հետևյալ 

քայլերին հետևելով․ 

1. Շրջանը կենտրոնից բաժանեք մասերի, որոնց քանակը 

կհամապատասխանի տուփում եղած կոնֆետների գույների 

քանակին։  

2. Յուրաքանչյուր մասը ներկեք ըստ կոնֆետների գույների։ 

Պետք է ստանանք նկարում ցույց տրվածը։ Ի՞նչ կարող ենք 

եզրակացնել՝ նայելով այս նկարին։ Չմոռանաք նաև հետազոտել ձեր 

իսկ կազմած շրջանաձև գծապատկերը և պարզել, թե որն է ամենաշատ հանդիպողը։ 

Համեմատեք, թե որ մեթոդական հնարն  էր ձեզ համար ավելի դյուրըմբռնելի, 

սյունակաձև գծապատկե՞րը, թե շրջանաձև գծապատկերը։ 

 

Ընդհանուր քանակը տուփերում 



 

Հիմա պատասխանենք հետևյալ հարցին. արդյոք յուրաքանչյուր տուփի կոնֆետների 

քանակը տարբերվո՞ւմ է մնացածից, թե ոչ։ Սա պարզելու համար կատարենք հետևյալ 

քայլերը․ 

1. Սկզբում յուրաքանչյուր աշակերտ պետք է հաշվի իր տուփի կոնֆետների քանակը։ 

2. Թերթիկի վրա պետք է ստացված թվերը գրել նվազման կարգով։ 

3. Հաշվենք բոլոր թվերի միջին թվաբանականը։ 

4. Հասկանանք, թե այն ինչքանով 

է տարբերվում աշակերտների գրած 

թվերից։ 

 

Եթե պատկերենք այդ թվերը 

այսպիսի գծապատկերի 

օգնությամբ, ապա նարնջագույն 

ուղիղ գիծը ցույց կտա միջին 

թվաբանականը և թե ինչքանո՞վ են 

մնացածը տարբերվում դրանից։ 

 

 

 

Հարց 

 

Տարբերվու՞մ է արդյոք կոնֆետների քանակը տուփից տուփ։ 

 

 

Գունային տարբերությունները 

 

Հիմա փորձենք հասկանալ՝ տարբերվո՞ւմ են արդյոք առանձին գույների կոնֆետների 

քանակները տուփից տուփ: Սա կատարելու համար ուղղակի հետևենք նախորդ 

աշխատանքի  քայլերին, սակայն այս անգամ կատարենք դա յուրաքանչյուր գույնի 

համար առանձին։ 

 

Քննարկում 

 

Հիմա արդեն կառուցեցինք գծապատկերները, պատասխանեցինք հետևյալ հարցերին․ 

● Ո՞ր գույների կոնֆետներն են ամենաշատը և ամենաքիչը (գծապատկերը և 

շրջանաձև գծապատկերը)։ 

● Տարբերվո՞ւմ է արդյոք տուփի ընդհանուր կոնֆետների քանակը տուփից տուփ 

(ընդհանուր քանակը տուփերում)։ 



● Տարբերվո՞ւմ են արդյոք առանձին գուների կոնֆետների քանակները տուփից 

տուփ։ 

 

Քանի որ արդեն պատասխանել ենք վերջիններիս, կարելի է նաև քննարկել 

հետևյալները։ 

● Ո՞ր գծապատկերն էր ավելի հեշտ օգտագործվող և հասկանալի, ինչո՞ւ, ի՞նչն է մի 

գծապտկերը մյուսից լավը դարձնում։ 

● Վստահելի՞ են արդյոք գծապատկերներից ստացված եզրահանգումները, կա՞ն 

արդյոք այնպիսի իրավիճակներ, որոնց դեպքում կարող էինք սխալ թույլ տալ։ 

● Ի՞նչ այլ տվյալներ կան, որոնք կօգնեն ավելի ճշգրիտ դարձնելու 

եզրահանգումները։ 

● Կա՞ն արդյոք գծապատկերները բարելավելու եղանակներ կամ այլ 

գծապատկերներ, որոնք ավելի կհեշտացնեն ճշգրիտ եզրահանգում անելը։ 

 

Ցուցումներ ուսուցչի համար 

 

Հիմնական ներկայացումը 

 

1. Սկսե՛ք դասը՝ երեխաներին ներկայացնելով աշխատանքի ընթացքը։ 

2. Օգնե՛ք երեխաներին հավաքել տվյալները և փոխանցել այն թղթին, այնուհետև 

ինքներդ համոզվեք, որ տվյալները ճշգրիտ են: (Դա կարող եք անել նախապես, 

դասը սկսելուց առաջ:) 

3. Աշակերտներին գծապատկեր կազմելու առաջադրանքը տալուց առաջ նախ 

ինքներդ կազմեք ցուցադրական գծապատկերի օրինակ՝ այլ մեծություններով ու 

թվերով, ընթացքում երեխաներին հարցրեք, թե որը ինչ է նշանակում և այլն։ 

4. Աշակերտների հետ քննարկե՛ք գործնական աշխատանքում ներառվող հարցերը և 

հնարավոր պատասխանները։ 

 

Աշխատանքն անցկացնելու այլընտրանքային եղանակ 

 

1. Նախ, եթե չեք ուզում օգտագործել M&M’s-ը ապա պետք է գտնել դրան համարժեք 

այլ կոնֆետի տուփեր, այնպես, որ հարցերին հնարավոր լինի պատասխանել։ 

2. Կարող եք նույնիսկ տպել թղթեր և հաշվարկի ընթացում երեխաներին օգնել, որ 

աշխատեն կոնֆետներով։  

3. Կարող եք յուրաքանչյուր գույնի համար որոշել յուրահատուկ պատկերներ, 

որպեսզի հեշտ լինի դրանք ներկայացնել գծապատկեր կազմելիս։ 

Այս գործնական աշխատանքը երեխաներին կներկայացնի տվյալների բազմագույն 

աշխարհը և նրանց մեջ հետագայում տվյալներով զբաղվելու հետաքրքրություն 

կսերմանի։ Իսկ ձեռք բերածը ամրապնդելու համար հաջորդիվ կատարենք նաև մեկ այլ 

գործնական աշխատանք։ 



 

 

 

Գործնական աշխատանք 2․  

 

Գտնել կատարյալ շանը (տարիքը 10-16) 

 

Այս գործնական աշխատանքը երեխաներին կսովորեցնի, թե ինչպես օգտվել 

տվյալներից, լուծել խնդիրներ և պատասխանել տարբեր հարցերի։ 

Այս աշխատանքը կարող է անցկացվել նաև ցածր դասարանի երեխաների համար, եթե 

նրանք բավականաչափ հետաքրքրված են տվյալների ուսումնասիրությամբ։  

Այս աշխատանքի ընթացքում երեխաները կծանոթանան շների հայտնի 

ցեղատեսակներին և նրանց առանձնահատկություններին՝ օգնելու ապագա շան գնորդին 

գնում կատարելու հարցում։ Հատկանիշներից են, օրինակ, կյանքի տևողությունը, 

առավելագույն ծանրությունը, որին շունը կարող է հասնել կյանքի ընթացքում, լավ է 

վերաբերվում երեխաներին, թե ոչ և այլն։ Ծնողը կամ ուսուցիչը կարող են օգտագործել 

դասագրքի կամ այլ ռեսուրսներում ներառված քայլերը երեխաներին օգնելու համար։ 

Աշխատանքի նպատակն է երեխաներին սովորեցնել օգտվել տվյալների պատկերավոր 

ներկայացումից, որպեսզի կարողանան դրանց օգնությամբ պատասխանել տարբեր 

բնույթի հարցերի։  

 

Գտի՛ր կատարյալ շանը 

 

Ինչպես արդեն ասվեց, պետք է օգտվել որոշ հատկանիշներից այդ շանը գտնելու համար, 

ուստի այս աշխատանքը կատարելու համար անհրաժեշտ կլինի․ 

1. Կառուցել տվյալների գծապատկեր, որը գունավորումով և հնարավորինս պարզ 

կերպով, ֆիլտրելով տվյալները, ցույց կտա շների տարբերությունը։ 

2. Օգտագործի՛ր տվյալները հարցերին պատասխանելու համար։ 

3. Քննարկի՛ր տվյալների սահմանափակ լինելը և առաջարկիր, թե ինչպես կարելի 

կլինի դրանք բարելավել։ 



Ստորև  տրված է գծապատկերով տվյալների 

պատկերման օրինակ։ 

 

 

 

 

Գծապատկերում ներկայացված են շների ցեղատեսակները՝ ձախում գրված անուններով։ 

Նրանց դիմաց՝ աղյուսիկներով նշվում է այդ ցեղատեսակի կյանքի միջին տևողությունը. 

ինչքան երկար է աղյուսիկը, այնքան երկար է կյանքի տևողությունը (ներքևում գրված 

թվերն են)։ Իսկ գույնը փաստում է երեխաների հետ նրանց վերաբերվելու մասին 

տվյալները։ Եթե աղյուսիկը նարնջագույն է, ապա նրանք սիրում են երեխաներին, եթե 

կապույտ՝ ապա ոչ։ 

Այս գործնական աշխատանքից հետո երեխաները կկարողանան․ 

● Բացատրել գծապատկերներով և գույներով տվյալներ կոդավորելու կամ 

պահպանելու իմաստը և նպատակը։ 

● Նկարագրել տվյալները ֆիլտրելու նպատակը և իմաստը։ 

● Օգտվել պատկերավոր ձևով ներկայացված տվյալներից հարցերին 

պատասխանելու համար։ 


